Шурабаш төп гомум белем мәктәбе
Эстафета – ышанычлы кулларда!

(сугыш ветераннары һәм афганчылар белән очрашу кичәсе)
                                                               Үткәрде: Гараева Рания Мөхәрләм кызы.
2015 нче ел ,16 нчы февраль

Эстафета – ышанычлы кулларда!

(сугыш ветераннары белән очрашу кичәсе)

Алып баручы. Хөрмәтле ветераннар, кунаклар, укытучылар һәм укучылар! Бу кичәне без илебезнең иминлеге хакына үз гомерләрен, көчләрен һәм сәламәтлекләрен кызганмаган Ватан сакчыларына , Бөек Ватан сугышы  ветераннарына, Әфганстанда  һәм Чечняда гомерләрен аямаган батырлар истәлегенә, бүгенгесе көндә хәрби бурычларын намус белән үтәүче солдатларга, офицерларга багышлыйбыз.
Кылдан нечкә, кылычтан үткен сират күпере кичкән, үзе үлсә дә, илен исән килеш безгә ,яңа буынга бүләк иткән каһарманнарны, Бөек Җиңүгә тиңдәшсез өлеш керткән сугыш һәм хезмәт ветераннарын онытырга хакыбыз юк. Алар хөрмәтенә илебез күгендә 70 нче тапкыр Җиңү салюты балкый.
Матурлыгы өчен бу көннәрнең
Кемнәр генә корбан булмаган!
Исемнәрен тарих безгә үзе
Саклап килә ерак еллардан!
Туган ил хакына,
Туган җир хакына
Авылдашлар башын салдылар.
Безнең гомер өчен алар
Мәңгегә чит илдә калдылар!
Алып баручы.Р.Фәйзуллинның “Онытма син!”шигырен укый.
1  укучы.

Чәчәкләрдән сибелә тәмле хуш ис,

Җанга рәхәт бирә талгын җил.

Мине назлап сөя тын табигать,

Тик назланыр чагым түгел бүген.

Хисләремдә давыл, ярсыну,

Гитлер килгән безнең бакчага

Бәхетебезне тартып алырга.
2 укучы.

Ал, военком,

Үзем теләп китәм,

Җибәр мине илем сакларга,

Ватаныма биргән изге антым

Йөрәк каным белән акларга.

Җибәр мине, үзем теләп китәм,

Нәфрәт ташый, ярсый, ашкынам.

Ал, военком, үзем теләп килдем,

Ал, военком, менә гаризам.

Җыр.”Солдатлар” җыры.

Почтальон керә.Хатлар карый.
1 алып баручы.

Землянкага бүген син кердең дә,

Якты карашыңны ташладың.

Калын күн сумкаңа иелдең дә,

Хатларны син эзли башладың.

Солдат.

Тизрәк бирче, кемнән?Аңарданмы?

Тизрәк инде, тизрәк, почтальон!

Сабырсызлык өчен гафу ит, 

Хат көткәндә туган җиркәеңнән,

Йөрәк бигрәк ярсу була бит.

(Почтальон хат тарата.)
2 укучы.

Карамадай дуга, кара юрга,

Кайдан гына алдың бу атны?

Бик сагынып улын, бик саргаеп,

Ана гына яза ул хатны.

(Солдат сүзсез генә хат укый.)

Ана тавышы ишетелә.

Язган хатың килде миңа, балам,

Карт – корылар җыелып укыдык.

Рәхмәт шундый сүзләреңә,

Кайта – кайта сагынып укырлык.

Авыр булды сугыш мәйданына

Сине озатып ялгыз калуым.

Үзем генә белдем синең өчен

Йөрәгемнең ничек януын.

Ничә тапкыр син киткәннән бирле

Ап – ак карга кырлар күмелде.

Ничә тапкыр матур язлар килеп,

Иркәләде минем күңелне.

Син яраткан җырларыңны җырлап

Күңелемне әзрәк юатам.

Син дә кушылып шунда минем белән

Җырлашасың кебек ерактан.

Иркәләгән кебек тоям сине,

Киемнәрең барып капшасам.

Бер табында кебек күрәм сине, 

Син яраткан ашны ашасам.

Барыр юлың, беләм, ерак синең,

Мин яныңа очып баралмам.

Сиңа шушы кайнар сүзләремне

Хатым аша юллыйм, багалмам.
Җиңү хәбәрләре килгән саен

Йөрәгемнең тибүе ешлана.

Күңелем никтер синең бер зыянсыз 

Исән кайтуыңа ышана.

Син борчылма, зинһар, минем өчен

Сау – сәламәт әле хәзер мин.

Синең өчен озын төннәр буе 

Җылы киемнәр мин әзерлим.

Солдат(җавап хаты  яза.)

Исән генә булсын башлар, газиз әнкәй, 

Кайтып килгәч бар улларың да

Түр башында гына утырырсың

Безгә кушып эшнең барын да.

Син уйлама минем бөтен көннәр

Ут эчендә генә үтә дип.

Һәрбер минут минем тормышымны

Өзәр өчен үлем көтә дип.

Дошман явын туздырганда

Талмады беләкләрем.

Үтәлде синең дошманны 

Җиң дигән теләкләрең.

Алып баручы.

Безнең мәктәпнең бик күп укучысы һәм укытучысы ил азатлыгы өчен, кулларына корал алып, дошманга каршы көрәште.(Сугыш ветеранына сүз бирелә.)

1 нче укучы.
Мәрмәр һәйкәлләр алдында

Пьедесталда яна утлар.

Дөрләп яна, исәннәргә гүя

Васыять  әйтә шулай корбаннар:

Бу вәхшәт бүтән кабатланмасын,

Тыныч булсын өчен дөньялар

Уяу булыгыз!

Уяу булыгыз, зинһар, туганнар!

2 нче укучы.

Җир буйлап йөри җыр, легенда, дастаннар,

Тынычлык сагына һәйкәлләр басканнар.

Карагыз һәйкәлгә, чәчәкләр сүз алган,

Аларның керфеге ал канга буялган.
(Сәхнәдә солдат-һәйкәл. Таякка таянган, кулына чәчәкләр тоткан карчык-ана боек кына һәйкәл янына килә.)
Ана (карчык). Исәнме, улым, менә мин яңадан синең яныңда. Салкын түгелме, балакаем?
Улы (һәйкәл). Юк, әнкәем, салкынның ни икәнен мин белмим. Миңа беркайда да салкын булганы юк.
Ана. Нигә үзеңне сакламадың, улым? Хәтерлисеңме: «Ән​кәем, Берлинны гына алыйк та, алтыбыз алты яктан кайтып керербез, — дигән идең. — Әнкәй, син беребездән беребезгә кунакка гына йөрерсең, йөзгә кадәр яшәрбез», — дип язган идең?
У л ы. Әйткән сүзләрем һәрвакыт йөрәк түрендә, әнкәем. Әмма башкача мөмкин булмады…
Дошман белән көрәш аяусыз булды. Мин генәме соң? Меңнәр, миллионнар илебез өчен үз-үзләрен аямыйча көрәштә башларын салды. Кайберәүләрнең сугыштан киткән балала​рының берсе дә кайтмады. Ә синең (Фәлән-фәләнең) кайтты әле.
Ана. Калганнарыгыз да янымда булса, куанычымның чиге булмас иде. Сугышка киткәндәге сыман бер-бер артлы кайтып керерсез дә уен-көлке белән өебезне ямьләрсез кебек.
У л ы. Картлык көнеңдә ничек яшисең соң, әнкәй?
Ана. Барысы да җитеш, улым. Шәһәрдән шәһәргә, авыл​дан авылга кунакка гына йөрим. Оныкларым санап бетерер​лек түгел.
У л ы. Сине яраталармы соң алар, әнкәй?
Ана. Яраталар, бик тә яраталар. Берсеннән дә авыр сүз ишеткәнем юк, әби дип үлеп торалар. Бәлки, мине тиз генә танымагансыңдыр да, балам?
У л ы. Таныдым, әллә кайлардан таныдым, әнкәем, күз ну​рым. Әгәр мөмкин булса, мин сине кочагыма алыр идем. Әмма минем кулларым, инде үзем дә — кузлы тимердән. Димәк, мәңгелек, әнкәем.
Ана. Йөрәк түремдә 9 ай буе йөрткән, күкрәк сөтемне имезеп үстергән баланы югалтуы ай-һай авыр шул, улым.
Улы. Шулайдыр, әнкәй! Ләкин син сөен! Без бит Ватан өчен, бүгенге шушы тыныч көннәр өчен һәлак булдык. Тез чүгеп, кол булып яшәсәң, бу дөньяның ни рәхәте булыр иде?
Ана. Шулай, улым, дөрес әйтәсең! (Ана чәчәкләрне куя.)
Алып баручы.
Сугыш фаҗигасен онытмасын еллар,

Язмышлары миндәй- миллионнар!

Барысын илгә бирдем- күпме көнем булды.
Кичер әнкәй, мине, кичер, әнкәй, кичер!

Яу кырыннан илгә кайта алмавымны ,

Кичер ,әнкәй, чит ил туфрагында 

Мәңгелеккә ятып калганымны.

(“Хәбәрсез югалганнар” җыры башкарыла.)

1 нче укучы.

Оныклар бәхетле булсын дип,

Күгебез гел аяз булсын дип,

Каһарман бабайлар үлгәннәр...

Оныклар шат тормыш корсын дип.

Балалар бәхетле булсын дип,

Күгебез гел аяз торсын дип,

Әтиләр, абыйлар үлгәннәр...

Балалар шат тормыш корсын дип.

2 нче укучы.
 Атсын өчен туган илнең

Һәр таңы матур булып,

Үсәрбез көрәшче булып.

Үсәрбез батыр булып.

1 нче укучы.

Ватанны саклаучылар көнендә Бөек Ватан сугышы ветераннары һәм илебезнең кораллы көчләрендә хезмәт иткән хәрбиләр – үзләренең гомерен ,көчен ,сәламәтлеген кызганмаган патриотларны зур хөрмәт белән искә алабыз.XXI гасырга аяк басканда дөньның төрле илләрендә хәрби низаглар дәвам итә.Әфганстанда,Чечнядә,башка “кайнар нокталар” да барган сугышлар күпме әти-әнине кайгыга салды, никадәр яшь гомерне өзде.
2 нче укучы.

Вакытны туктатып булмый-ул гел алга бара.  Әфганстан сүзе күпләрне бүген дә йокыларыннан куркытып уята.Бигрәк тә анда булучыларны һәм улларын , якыннарын югалтучыларны хәтер булып әйләнеп кайтып борчый ул.
Хәтер. Йөрәк яраларын кузгалтмаска  иде дә бит. Тик алай булмый шул. Төзәлмәслек күңел ярасы , ачы хәсрәт китереп , бик күп яшьләребезнең гомерен өзеп, тарихка кереп калган Әфганстан сугышы әле тиз генә онытылмас кебек. Хәрби көчләрнең бу җирлектән чыгарылуына 2015 нче елның 15 февралендә  менә 26 ел тулды.Безнең төбәктән дә түбәндәге егетләргә бу канкойгыч сугыш шаһитләре булырга туры килде. Шөкер исән –сау туган якларына кайтырга насыйп булды.
1 нче укучы.

Татарстан Республикасыннан чакырылган 9 меңнән артык солдат һәм офицерӘфганстан җирендә барган сугыш хәрәкәтләрендә катнашты. Татарстан менә дигән 257 егетен югалтты. Нибары 18-20 яшькә җитеп,бер тапкыр да керләнергә-тапланырга өлгермәгән сөлектәй егетләрнең матур сыйфатларын, якты хыялларын санап бетереп кенә буламени?! Сөйгэн ярларын табарга, бер генә тапкыр булса да үбешергә өлгермәгән егетләр әрәм булды, никадәрле гаилә корылмады, купме бала якты дөньяларга тумый калды?! Әй, син, каһәрләнгән, аяусыз Әфганстан.
2 нче укчы.

Күпме утлар-сулар кичмәдек без

Кемнәрнеңдер җирдә хакын хаклап.

Туган илне сөю-сагынуларны

Йөрәк түрләрендә генә саклап .

Тарлавыклар ,кыя-кичүләр 

Төштәгедәй хәтерләрдә калды

Газиз гомерләрне кыя-кыя

Өстебезгә үлем уты яуды.

Тир, каныбыз белән сугардык без

Чит- ят җирне, ялган хакны хаклап.

Кемнәрнеңдер иминлеген яклап

Башны салдык,

Без бит бары солдат...

“Сагыну” дигән җыр.

Әфган сугышын онытырга хакыбыз юк. Анда совет халкының 15 меңләп гүзәл улының чәчәктәй гомере киселде. Ул егетләр илебезгә “кара кызалаклар” дип телгә кергән йөк самолетларында кургаш табут эчендә кайтты. Гомерләре чәчәк таҗлары шикелле ачылып кына килгән 15 мең егетне ил буенча чәчеп йөргән “кара кызалаклар”,  “Әфган кызалаклары”...

Чит-ят җирдә киләчәкне раслап,

Башын салды япь-яшь кыю солдат.

Халык хәтереннән һичберкем дә
Юа алмас аны , юа алмас.

”Бер кайтмасам, әнкәй, бер кайтырмын....”  җыры.
1 нче укучы.Бүгенге кичәдә Әфган сугышы ветераннары да катнаша, Хәзер сүзне аларга бирәбез.

2 нче  укучы.

Сез батыр солдат булгансыз,

Мин дә солдат булачакмын .

Сез тыныч ял итсен диеп, 

Ил чигендә торачакмын.

1 нче укучы .

Борчылмагыз, үсеп килә

Батырларның оныклары.

Бабайларның батырлыгын 

Беребез дә онытмады.

Вәгъдәбездә нык торырбыз,

Үтәрбез ил кушканны.

Беребез дә изге җиргә 

Кул суздырмас дошманны.

Алып баручы.Хөрмәтле малайлар,үсмер егетләр! Без сезгә ышанабыз: эстафетаны кабул итеп алырсыз, илгә турылыклы хезмәт итәрсез, Ватанның ышанычлы сакчылары булырсыз.

Бүгенге көндә безнең мәктәпне тәмамлаган ,  хәрби хезмәттә үзләренең хәрби бурычларын  намус белән үтәүче егетләребезне  сез экранда күрәсез.
Байкалдан:..................
Яңа Сәрдәдән.........................

Шурадан.......................

Шурабаштан.........................

Алып баручы. Кадерле балалар! Сугыш кырларында җиңү яулап кайткан фронтовик якташларыбызның сафы елдан-ел сирәгәя . Алар зарланырга яратмый, ләкин алар бездән игътибар һәм ихтирам көтә. Әйдәгез, аларга ихтирамлы булыйк, шәһитләрнең каберен кадерләп, пакъләп тотыйк, тере чәчәкләргә бизик. Ә исәннәрне хөрмәтлик., шәфкать җылысына төрик! Алар- бүгенге бәхетле тромыш ,хөрлек һәм бәйсезлек өчен көрәшүчеләр. Алар – җиңүчеләр.
Хөрмәтле ветераннарыбыз! Сезгә бу кичәдә катнашуыгыз өчен бик зур рәхмәтебезне белдәрәбез. Алдагы тормышыгыз да күк йөзе кебек аяз,  гомерегез матур җыр кебек , күңелегез көр, йөзегез һәрчак көләч булсын. Гаиләгезгә муллык -  иминлек телибез!
